Korttermynuitreike
Gids vir uitreikspanne

Toerustingsburo Interkulturele Werkers 

Hugenote Kollege
Inhoudsopgawe
Inleiding:  

· Is jou deelname aan ŉ uitreik sinvol?

· Die basiese aspekte vir ŉ geslaagde uitreik.  

Wat is die doel met die uitreik?

· Waaraan moet ŉ uitkoms(te) vir ŉ uitreik voldoen om gebalanseerd en kerngesond te wees?

Opmerkings oor enkele oorhoofse uitkomste wat uitreikspanne mag nastreef (Soms in kombinasie met mekaar)

· Uitkomste wat sentreer rondom die verkondiging van die Evangelie

· Uitkomste wat sentreer rondom toerusting en skoling van gelowiges

· Uitkomste wat sentreer rondom handearbeid

· Uitkomste wat sentreer rondom die bemoediging van die medewerkers  

· Uitkomstes wat sentreer rondom die blootstelling van gelowiges aan die nood(sonde, materieel, gesondheid ens.) in die wêreld en God se werking midde in die nood

· Uitkomstes wat sentreer rondom gebed en voorbidding

· Uitkomstes wat sentreer rondom navorsing en die versameling van inligting

Goeie verhoudinge en die gemeenskap van gelowiges

· Die belangrikheid van goeie verhoudinge en gesonde gemeenskap van gelowiges

· Goeie verhoudinge en gemeenskap van gelowiges onder die leierskorps

· Goeie verhoudinge en gemeenskap van gelowiges in die span onderling

· Goeie verhoudinge en gemeenskap van gelowiges met die plaaslike bevolking

· Goeie verhoudinge en gemeenskap van gelowiges met die sturende gemeenskap

· Enkele “moet’s” en “moenies” 

Godsdiensbelewing

· Spiritualiteit:  Belangrikheid en Verskille

· Die navolging van Jesus as Dienskneg vir andere

Kontrole lyste vir die voorbereiding van uitreike

Kultuur

· Enkele definisies van kultuur:

· Die hoofaspekte van kultuur

· Kultuurskok 

· Die binnetrede van ŉ vreemde kultuur of gemeenskap met die oog op dienslewering

· Definisies vir kommunikasie en modelle wat enkele aspekte van  kommunikasie illustreer
Die basiese aspekte waaraan aandag gegee moet

word om ŉ geslaagde uitreik te verseker.

-   Duidelike doel  :  Wat gaan ons presies doen?  Wat gaan ons nie 
    doen nie

-   Doeltreffende leierskap en organisasie en harde werk

-   Innige gemeenskap van gelowiges

-   Warme vertrouensverhouding met Jesus as Dienskneg vir andere

Indien daar ŉ drastiese probleem of gebrek t.o.v. enige van hierdie  vier aspekte vir ŉ uitreik is, sal enige uitreik ontspoor.  Indien daar leemtes by een van hierdie komponente is, sal die uitreik swaar trek, maar kan dit tog nog sinvol wees al is die optimum nie bereik nie.  Indien twee of meer komponente erge leemtes toon, sal die uitreik nouliks slaag.  Indien al die komponente enkele leemtes toon, kan dit steeds ŉ sinvolle uitreik wees.  Let wel, hierdie komponente moet teenwoordig wees t.o.v. die uitreikspan en die gasheer(land).  Indien dit by net een van die partye voorkom, kan ŉ uitreik nouliks slaag.  

Doeltreffende leierskap vereis dat die leiers van meets af aan rekening met al vier aspekte sal hou in hulle beplanning, vooraf toerusting van die span en in die verloop van die uitreik.    In hierdie gids sal daar nie breedvoerig op al die aspekte ingegaan word nie, omdat dit volledig met die hele span bespreek behoort te word. 

Wat is die doel met die uitreik?

    Voltooi die volgende sin:

    Aan die einde van ons uitreik, behoort 

…………………………………………………………………………………………………….

…………………………………………………………………………………………………….

…………………………………………………………………………………………………….

…………………………………………………………………………………………………….

Lees nou die volgende gedeelte deur en toets die voorgestelde uitkomste vir julle uitreik.    Voldoen julle uitkoms(te) aan die kriteria om kerngesond en gebalanseerd te wees?

Waaraan moet die uitkomste (resultate) van ŉ uitreik 

voldoen om gebalanseerd en kerngesond te wees?

Die uitkomste moet meer omvattend wees as die afhandeling van ŉ aktiwiteit of projek.

Dit is belangrik om daarop te let dat die doel wat met uitreike nagestreef word, meer moet wees as die suksesvolle afhandeling van ŉ bepaalde aktiwiteit of projek.   Die doel van ŉ uitreikspan kan nie net wees om bv. ŉ gebou te verf of Bybels te versprei nie. Dit is immers moontlik om ŉ gebou klaar te verf sonder dat die gemeenskap die liefde van die Here in die proses leer ken het. Of nog erger, ŉ projek kan afgehandel word en wanneer die span weggaan is almal kwaad vir hulle!   By die formulering van die oorhoofse doel of uitkomste wat nagestreef word, behoort ŉ span ook die algehele indruk of impak wat hulle op mense gemaak het, te omskryf.  Die waardes wat hulle wil tydens die uitreik wil nastreef behoort in die formulering van die doel omskryf te word.

Die uitkomste vir die uitreik moet inpas en deel vorm van die langtermynbeplanning en aksies van die gasheerkerk/land

Dit moet ŉ (korttermyn)uitkoms wees wat ingebed lê in die bestaande of voorgenome langtermynbeplanning van die gasheerkerk(of in totaal onbereikte gebied, ingebed in die bediening van die sendingorganisasie wat langtermyn daar werk)  Daar is baie weinig korttermynuitreike wat enigsins sinvol kan wees as dit nie deel is van die langtermynbeplanning van die plaaslike kerk of sendingorganisasie nie  -uitsonderinge miskien: gebedsuitreik; navorsing.  Dit beteken dat die gasheerkerk/sendingorganisasie die pas moet aangee t.o.v. ŉ uitreik se uitkomste.  

Die uitkomste moet haalbaar en realisties wees in terme van die omstandighede in die gasheerland

Die plaaslike omstandighede(polities; ekonomies, maatskaplik, kerklik, infrastruktuur ens.) moet met behulp van navorsing en inligting van die gashere deurgaans in gedagte gehou word by die vasstelling van die uitkomstes wat nagestreef gaan word.  ŉ Voorgestelde uitkoms van die gasheerkerk mag nie haalbaar/gewens wees weens die veiligheidsituasie, die logistiese problematiek ens. nie.  Gasheerlande het ook nie altyd begrip vir die struikelblokke wat hulle situasie vir ŉ span kan inhou nie omdat hulle gewoond is aan die situasie of reeds dinge in plek het wat hulle help om te “cope” in die situasie.  

Die uitkomste moet die werklikheid van taal-en kultuurverskille respekteer

Dit moet die impak van groot taal- en kultuurverskille op kommunikasie en gemeenskap volledig respekteer. Hierdie werklikheid word baie dikwels totaal onderskat(selfs soms tot na ŉ uitreik).  Die feit dat God in sy genade tog vrug op arbeid gee wat kultureel onsensitief is en mank gaan aan kommunikasiegapings, mag nie ŉ argument ten gunste van onrealistiese uitkomstes gee nie.  Die waarde van tolke word dikwels heeltemal oorskat. Uitkomstes wat byna volledig eintlik van tolke afhanklik is, om liefs nie nagestreef word nie. Uitkomstes wat grootliks van die volgende sake afhanklik is, sal waarskynlik onrealisties/nie aan te beveel wees nie waar daar groot kultuur- en taalverskille voorkom: 

-   Prediking en getuienislewering in die openbaar

-   Toerusting aan die breë kerklike gemeenskap (miskien wel vir goedgekose groep uit die 

     gemeenskap)

-   Opelugbyeenkomste met drama, sang, getuienis ens.(Drama veronderstel baie kennis van die 

     kultuur;   min korttermynspanne beskik regtig oor ŉ hoogstaande sanggroep wat weet hoe om 

     betekenis in die ander kultuur met sang oor te dra)

Indien die uitreikspan in die gasheerland deel word van ŉ groter uitreikspan bestaande uit gelowiges van die gasheerkerk/land, verander die situasie drasties en kan prediking en ander evangelisasiemetodes boustene vir die uitkoms wees mits die plaaslike gelowiges die leiding in die verband neem.

Die uitkomste moet rekening hou met die vermoëns van die uitreikspan

Die grote en die kapasiteit(kennis, ervaring, werksvermoë, leierskap ens.) van die groep moet eerlik in die oë gekyk word by die bepaling van uitkomstes wat nagestreef word.  

-   Dit word geweldig negatief in gasheerland ervaar as gashere maar dankbaar en tevrede moet wees 

     met afskeepwerk van uitreike:  ook t.o.v. bouwerk 

-   Dit is baie negatief as gashere deurentyd ervaar hulle kon dit wat die uitreiklede doen, beter gedoen 

    het: bv. sang!; preek en onderrig.

Kleiner(5-8) goed toegeruste spanne staan ŉ beter kans op sukses as groter spanne waar groter eise     aan logistiek en leierskap gestel word en dit moeiliker is om almal sinvol met inagneming van hulle     gawes aan te wend.

Uitkomste moet goed rekening hou met die tyd beskikbaar vir die uitreik

Voldoende kapasiteit sal tot niks kom as daar nie genoeg tyd beskikbaar is om ŉ program behoorlik te laat loop nie.  ŉ Algemene fout met uitreikbeplanning is dat spanne te veel in ŉ kort tydjie wil inpak.  Aktiwiteit bepaal nie die sukses van ŉ uitreik nie, maar wel of die gasheerland werklik by die aktiwiteite gebaat het.  Minder maar beter, is meer gewens as baie maar van swak gehalte.

Uitkomste moet in lyn wees met die fondse en logistieke steun beskikbaar

Fondse en logistieke steun is beslissend vir die haalbaarheid van ŉ uitkoms wat nagestreef word en moet deeglik in berekening gebring word by die bepaling van die resultaat waarna ŉ uitreik streef.  Dit mag na groot geloof klink om sonder die nodige fondse of alle logistieke steun ŉ uitreik aan te pak met die verwagting dat die Here so op die pad langs sal voorsien.  Duisende rande en baie kosbare tyd is bv. al vermors gewoon omdat kostes nie gevind of aangegaan is om voertuie behoorlik te versien voor ŉ uitreik nie.  Die einde van die storie is dat uitreiklede dan dikwels op die geloof van die gashere oorleef wat hulle moet onderhou of help wanneer alles nie uitwerk nie


Naas ŉ basiese oorhoofse resultaat wat die uitreik wil nastreef, moet die leierskap ook bepaal watter uitkomste tydens die uitreik nagestreef moet word t.o.v. die ander basiese aspekte van ŉ geslaagde uitreik: 
· Verbintenis aan Jesus as Dienskneg vir ander; 
· Gemeenskap van gelowiges en leierskap en organisasie.    
Dit is nodig dat die span help om vooraf duidelike uitkomstes vir die span te formuleer t.o.v. die bg. sake en dit dan ook aktief nastreef as deel van die uitreik.  


Vervolg .......................

